
লোতে পৰিচ্ছদ গদ গদ বাক্য চয়।

শুনিয়ো বচন মোৰ বাপু ধনঞ্জয়॥ ২৫৮॥

আমি অতি দুৰ্জন অধম দুৰাচাৰ।

মোত থাকি এতমান ভৈলেক তোমাৰ॥

দেখিও মোহোৰ হন্তে তযু পুত্ৰ হত।

বন্ধুগণ সোদৰ বান্ধৱ যত যত॥ ২৫৯॥

সি কাৰণে বোলো বাপু কাটো মোৰ শিৰ।

নকৰি বিলম্ব ঝাণ্টে ধনঞ্জয় বীৰ॥

আমি অতি হীন বল নপুংসক প্ৰায়।

তথাপিতো নৃপতি হৈবেক বাঞ্চা যায়॥ ২৬০॥

প্ৰচণ্ড শকতি তোৰ গুণৱন্ত ধীৰ।

সি কাৰণে বোলো বাপু কাটা মোৰ শিৰ॥

মহাবলৱন্ত ভীম পৰম বিক্ৰম।

সঞ্চা মিচা বোলন্তি নাহিকে কিছু শ্ৰম॥ ২৬১॥

আমি পূণ্য সত্যবাদী মহামন্দ আতি।

সুখী হোৱা অৰ্জ্জুন ভীমক ৰাজা পাতি॥

নপুংসক পাপী মই মন্দ বুদ্ধি বৰ।

মোতে থাকি সবে দুখ জানা পাণ্ডৱৰ॥ ২৬২॥

ভয়াতুৰ আমাক কৰিয়ো পৰিহাৰ।

খৰ্গ হানি আমাৰ কাটিয়ে মাথা বৰ॥

একক তেজিলে সুখী হোৱে সৰ্ব্বলোক।

সি জনক ত্যাজিলত নাহি কিছু শোক॥ ২৬৩॥

